
Fejn jidħlu l-marċi fit-toroq fil-Mellieħa, żmien 
ilu kien jindaqq il-marċ tas-siegħa ta’ wara nofsinhar. 
Jien ħadt sehem. Fl-aħħar sena li sar mill-Banda 
Imperial konna ndoqqu f’xemx tisreġ, lanqas kelb 
ma kont tilmaħ fit-triq, aħseb u ara nies. Naħseb li 
dak iż-żmien in-nies kellhom sens iżjed mil-lum, 
għax fil-ħin tal-mistrieħ kienu jmorru jistrieħu u 
mhux jisimgħu l-marċi.

Min jaf kemm kienu jagħtuna titli xħin konna 
ngħaddu minn quddiem xi djar ta’ min kien ikun 
qiegħed jieħu dik is-siegħa ta’ mistrieħ, xħin 
jisimgħu lil tal-katuba u lil tal-platti b’impika min 
ifaqqgħalhom l-iżjed. Jien naħseb li konna nagħmlu 
hekk biex ma nħallu lil ħadd jorqod.

Xi ħadd ġietu l-idea li dan il-marċ ma jibqax isir. 
Naħseb li kien wieħed li kien iħobb jieħu xi pinta 
nbid u jmur jorqod sagħtejn għall-kwiet, insomma 
min irnexxielu jikkonvinċi lil min kien responsabbli 
ħaqqu prosit - kien pass fid-direzzjoni t-tajba.

Dak iż-żmien kien ikun hemm tlett ijiem ta’ 
festa, jiġifieri, id-daqq tal-marċi kienu jibdew minn 
fejn ta’ Ċikku d-dsatax għall-pjazza. Kien ikun 
hemm nofs in-nies tal-Mellieħa quddiem u wara 
ż-żewġ baned, kulħadd jibla’ d-duħħan tal-gassijiet 
u s-sfafar. Kien żmien meta dak il-ġenn kien isir 
bil-barka ta’ kulħadd, inħallu d-dħaħen itiru fl-arja 
bħalma taru dawn is-snin kollha.

Naħseb li tlett ijiem ta’ marċi iżjed kienu jagħmlu 
sens, illum wasalna f’sitwazzjoni fejn il-baned 
jibdew iduru mat-toroq tal-Mellieħa jdoqqu l-marċi, 
il-biċċa l-kbira minnhom fi dlam ċappa u jekk ma 
tkunx taf iddoqq il-marċi bl-amment, ma ddoqqx.

L-interess mill-pubbliku għal dawn it-tip ta’ 
marċi naqas ħafna, l-uniku sapport li jkun hemm hu 
minn ftit tfal u ftit tal-kumitat quddiem u, bilħaqq, 
xi ftit Ingliżi, ixejru mill-gallarija l-bandiera Ingliża 
jew ta’ xi tim tal-futbol. “Ħasra”.

Imma l-aqwa li nieklu ikla ħobż bit-tonn taż-żejt, 
pastizzi u elf ħaġ’oħra. Jien ngħid grazzi mill-qalb 
lil kull min jistedinna.

Mur ara l-valvi tal-istrumenti xħin jispiċċa 
l-marċ - trid plammer biex tnaddafhom, u jekk 
jogħġbok, għandek ġimgħa sejjer hekk.

Forsi għad jasal żmien li l-marċi jerġgħu jibdew 
minn fejn il-Labour Club, biex b’hekk iż-żewġ 
baned jaslu l-pjazza kmieni, in-nies ma tkunx hemm 
biex tarana nieklu, in-nies tkun hemm biex darba 
f’sena tieħu gost tisma’ l-marċi. Fost il-Melleħin 
ikun hemm ħafna barranin, int tinduna li qegħdin 
jieħdu gost, u anke min ikun idoqq, x’ħin jara 
dik l-atmosfera, iżjed idoqq bil-qalb, u l-ħobż u 
l-pastizzi nikluhom wara, b’hekk anke l-istrumenti 
jieħdu r-ruħ. Int x’taħseb sieħbi? Dan x’naħseb jien.

Xhur ta’ kunċerti għal siegħa programm
Malli s-surmast jgħolli l-bakketta u jniżżel idu, 

dak il-ħin tibda s-siegħa li int bħala bandist tkun 
ilek tipprepara xhur għaliha.

 L-udjenza ma jinteressaha xejn kemm ikun 
ilek tipprepara fil-kunċerti, kif tmur f’dik is-
siegħa jgħodd u lanqas biss jgħaddi minn moħħha 
x-xogħol, is-sagrifiċċji u l-ħin li tkun għamilt, biex 
min ikun inkarigat, bl-għajnuna tas-surmast, irid 
jaħdem. L-udjenza għal dik is-siegħa tkun ġiet, u 
tistenna li jkun programm ta’ livell tajjeb.

Meta jispiċċa l-programm u l-bandisti jinżlu 
minn fuq il-planċier, ħafna jiġu jtaptpulek fuq 
dahrek u xi wħud jgħidulek prosit. Jien għalija 
dak ftit jagħmilli differenza. Jien, l-aħħar mossa li 
nagħmel qabel ma ninżel, inħares lejn is-surmast 
u mill-ħarsa li jagħtini nkun naf jekk jistħoqqlix 
prosit jew le.

Is-siegħa tal-prova tkun għaddiet, trid tinsa u 
akkost ta’ kollox trid tibqa’ taħseb għal li jmiss u 
jekk possibbli trid tirranġa u ttejjeb fejn taħseb li 
stajt mort aħjar. Jien u sħabi l-bandisti l-oħra dejjem 
nippruvaw nagħtu mija fil-mija. Aħna professjonali 
m’aħniex, però meta nitilgħu fuq il-planċier hemm 
dik ix-xi ħaġa li tgħaqqadna flimkien u niġu tim 
wieħed.

Il-marċ 
tas-siegħa ta’

wara nofsinhar
Spiru Grech

Viċi President

Meta tagħmel ħiltek u li tkun ippreparajt imur 
kif tixtieq, int ma tantx tista’ tippretendi iżjed. 
Kif tgħaddi dik is-siegħa, u s-surmast iqajjem 
lill-bandisti, u l-udjenza ċċapċap, trid tkun fuq il-
planċier biex tkun taf is-sodisfazzjon kbir li aħna 
l-bandisti u l-kor tal-Banda Imperial inħossu.

 Grazzi lil kull min b’xi mod għen lis-Soċjetà 
Imperial tasal fejn waslet illum. Grazzi lill-bandisti 
li, ġimgħa wara ġimgħa, jattendu s-sena kollha 
għall-kunċerti, u nħossni kburi ngħid li n-numru 
mhux żgħir. Prosit boys and girls!

Grazzi lis-surmast Tonio Borg tax-xogħol siewi 
li jagħmel ma’ kull bandist matul is sena kollha.

Grazzi lil Pietru l-Pirrex talli jieħu ħsiebna wara 
kull kunċert, billi jipprepara l-ħobż bit-tonn taż-
żejt u kunserva, bigilla, galletti, fażola, ġobon tal-
bżar, perżut u ġobon imqatta’ kwadri żgħar. X’ma 
tiġix għall-kunċerti!! Jien naħseb li wara l-kedda 
li nagħtu lis-surmast, ikun xieraq li xħin ninżlu fil-
Bar, u ssib dan kollu, nieħdu tazza nbid flimkien 
mas-Surmast. Prosit lill-familja Pirrex tal-Bar.

Int min int - il-festa t-tajba.

Gaulos Exclusive Art
Għal kull tip ta’ rakkmu sew għall-Każini tal-Baned, 

Knejjes jew mudelli tal-Knejjes.

Nagħmlu wkoll kull tip ta’ restawr u 
transport ta’ rakkmu antik.

Issibilna kull tip ta’ pittura kemm oriġinali kif ukoll 
kopji jew portraits impittra minn artisti barranin.

